
JAKARTA, 23 Ogos (Bernama) -- Sebanyak 15 parti politik baru didaftarkan Kementerian 

Hukum dan Hak Asasi Manusia untuk bertanding pada pilihan raya umum Indonesia 2014, 

sebelum pendaftaran ditutup tengah malam Isnin. 

 

Pegawai kementerian Achman Gelora berkata Parti Nasional Republik yang diasaskan anak 

bongsu bekas presiden Soeharto, Hutomo 'Tommy' Mandala Putra Soeharto antara yang 

mendaftar. 

 

Turut tersenarai ialah Parti Kemakmuran Bangsa Nusantara yang diasaskan Yenny Wahid, 

anak perempuan bekas presiden Abdurrahman 'Gus Dur' Wahid, lapor akhbar berbahasa 

Inggeris republik itu The Jakarta Globe pada Selasa. 

 

Parti lain ialah Parti Nasional Demokrat yang dikaitkan dengan eksekutif Golkar Surya Paloh 

dan Parti Persatuan Nasional yang ditubuhkan oleh pemimpin 12 parti politik yang gagal 

memenangi sebarang kerusi dewan perwakilan pada pilihan raya 2009. 

 

Sebanyak 74 parti politik sedia ada tidak perlu mendaftar untuk pilihan raya umum itu 

tetapi akan tertakluk kepada proses pengesahan yang berlangsung minggu ini sehingga 22 

Sept. 

 

Nama parti yang diluluskan untuk bertanding pada pilihan raya 2014 tersebut dijangka 

diumum pada Oktober. 

